
Ná ìyììç rígìç màthàxkamaa mbaça 
inii ajngáa mitsaan rí mambáyáaç 
màthànì nuwiin rí nirígà wajyúú, numu rí 
màtàxkamaa mbaça inii ajngáa rí naçthán  
numuu rí rígà xuajñaaç, xú rí, tsindxákuun, 
rí niçkhà rarígà ná xuajin, numuu ndxàà, 
numuu tsiçyoo, ikhaa rí mambáyáaç màthànì 
nuwiin xú nawaçthán mbá rí nirígà ná ìçwá 
xuajin, rí mambáyáaç màmàñaaç màràxnuu 
ajngáa mèçphàà. 

En este Libro de lecturas encontrarás una 
serie de textos amenos que te llevarán 
hacia el conocimiento de distintas historias, 
con contenidos sobre tu cultura, por 
ejemplo, cuentos, relatos, historias sobre 
las comunidades, sobre sus fiestas, algunos 
augurios, que te ayudarán a conocer cómo 
se cuentan historias en otras comunidades 
con el propósitos de practicar la lectura.

Iyììç màgúxnúú

Kixnáxì

Ìyììç	rígìç	niçni	guçwá	ñajun	tsí	gíçmaa	mbàçyoo	rí	munì	gajmàà	
muraxnuu	jamí	mutháán	jñáma,	ìjín	gùçjù	jamí	xàbù	buanuu	tsí	
nànguá	ndiyoo	munì	gajmàà	nákhí	gíçmaa	munì	gajmàà,	gajmíín	
xàbù	tsí	ninì	mbá	rí	máján	mutháán	ajngáa	mèçphàà,	xúkhuì	mangaa	
xàbù	buanuu	tsí	nixna	ajngáa	jamí	jùmà	rí	gídáç	idxùun	nimbàyíì	
nigùma	gáxìì	ajngáa	rí	gíçdoo	ìyììç	rìgìç.

Ná	ìyììç	rígìç	kaxtoçóó	ajngáa	xú	màgoo	mùraxnuu	jñáma,	ìjín	
gùçù	jamí	xàbù	buanuu	tsí	níkhú	nugíçdìí	munì	gajmàà	mutháán	
ajngáa	lóç,	ikhaa	jngóó	gíçmaa	mbùçya	makuíí	lóç	tsiakhìì	rí	nigùma	
màgàjnúú	ñajun	rígìç,	xúçkhuì	máç	mangaa	gíçmaa	mbùçyáá	lóç	rí	
itháan	gíçdoo	numuu	xí	xóó	nandúún	munì	gajmàà	xàbù	buanuu,	
jñáma	jamí	ìjín	gùçù,	awúun	má	rí	gakhè	jamí	tsígíná	ná	juwa	lóç.	

Gíçmaa	mùthán	lóç	rí	ìyììç	rígìç	ràçkhá	mbá	ìyììç	káxì	ñajun	nè,	
màgoo	màgìçmaa	jùmà	rí	nàmàñúú	jñáma,	ìjín	gùçù	jamí	xàbù	
buanuu	ná	nunì	gajmàà,	xú:	tsindxákuun,	rí	nirígà	jamí	ìçwá	rí	
namàñúù,	ikhaa	jngóó	màgoo	màgàjnúú	ìmbà	ìyììç	rí	màgìçdoo	
ìtháán	jùmà	rí	mùraxnuu	xàbù	tsí	níkhú	igíçdìí	munì	gajmàà.	

Ìmbòó	ajngáa	rí	màriguu,	rí	ná	awúun	ìyììç	rígìç	nàkà	ajngóó	
mbámbá	xuajen	ná	júwàç	xàbù	mèçphàà.

Guáçthìín	xòç,	rí	ìyììç	rígìç	manbáñúú	jñáma,	ìjín	gùçù	jamí	xàbù	
buanuu	tsí	nunì	gajmàà.	

Àgìdàç	idxaç	la	rí,	xóó	rígà	mbiçi	mùnì	gajmàà	jamí	tsíyámbà	rí	
màmàña	laç.

Gùnì	gajmàà	lá	laç	buanuu.
Guçwá	ñajun	jaçyoo	ná	nunì	gajmàà	jñáma,		

Ìjín	Gùçù	jamí	Buanuu	ná	Mbaa	Tsiakhìì.

Àjùùnç guçwá dxákuun 
Xkuà Ixì Rìdíí

Nuthan	xàbuanii	Xkuà	Ixì	
Rìdíí,	rí	gútsí	ajmà	àjuànç	
guçwá	dxákuun	ná	xuajen	
gúbíç	Michámbáá,	ikhí	judeè	
niguwáàn	mbá	nájmà	àjuànç,	
jamí	édò	nagó	raguáçníì	
mijngii	gèjyòoç,	ná	júbà	
Xuguáa,	judeè	nájmà	àjuànç	
nitsimúùn	asndò	idxùù	júbà,	
ikhí	ndiyàà	xùunç	kajngóó	
màgoo	magóò	mbùjúúç.	
Édò	niçnìì	idúùn,	numakúùn,	
numuu	rí	ndiyáà	rí	ìmbòo	
àjuànç	rígu;	á	júbà,	á	gixà,	
tsiánguá	tsáá	juun	nìkà	jayóó	
nè.	Tikhuun	xàbù	nuthan	rí	inuu	júbà	rúçkhò	rígu	mbá	nàmàç,	rí	ikhí	
nijgúún	àjuàn,	ìndòo	rí	gakoon	rí	mbóó	ajuànç	xúgèç	juyè	niguáçníì	
xuajen,	ikhaa	ñajuun	bráka	ná	guçwá	dxákuun.

Namakùç	eçne	ajuànç	rigeç	rí	géçdoo	mbá	açwá	xó	rí	rágéçdoo	
ìçwá	àjuànç,	ndàyòò	rígèç	numuu	rí	ningrigòç	ìçwá	xuajen	gúbí	xó:	
Àçphàa,	Nàmà	snébíí,	Mixíí,	Guadalajára	jamí	ìçwá	numbààç.	Àjuàn	
rígèç	phú	géçdoo	numuu	nè,	numuu	ràçkháç	xó	ìçwá	àjuànç	jaçnii	nè.

Ajngóo: Melquiades Ramírez Ávila,
Xkuà Ixì Rìdíí, Mbaa Tsiakhìí

Niyáxìì ajngáa: Plutarco Mejía Bello

Xùwì jmàa gàyú

Xúçkhuì	neçni	xuwì	jmàa	gàyú	wajyúú,	rígá	diin	inì	rá,	nandúùn	munì	
mejúùnç	iya	màjmùç	mùwààn,	náá	la	íthànì	rá,	rí	ndàà	iyampóó	
màgìçjì	jmàa	iyooç	diin	màçnì	méjúúnç	iya	mùjmùç,	nimàñúùn	mí	tsáá	
xàbíì	gíçdoo	rá,	àçkhuì	nigìçmaa	tsú	xùwì	màçge	áyé	iyampóó	iya	
mùjmùç.	Meján	má	ja	rá,	nimbánuu	má,	nèçkhà	jayóó	má	iyampóó	
iya	mùjmùç	tsú	xùwì,	àçkhuì	má	neçni	méjúún	iya	mùjmùç	niçwààn,	
tsímáá	má	gagi	níçwààn	iya	ríçkhuì.

Náá	má	ithànì	mbùjúúç	rí	rígá	yuçjua	mùthun,	ndààç	xú	màgìçjì	iya	
miçxá	mùwààn	mbùjúúç,	àçkhuì	nìgìçmaa	xùwì	màçgà	ágú	iyampoo	
iya	miçxá	mbùjúúç,	neçni	mbánúú	má	xùwì	mbùjúúç,	àçkhuì	nìgìçjì	iya	
miçxá	mbujúú,	wánbá	neçni	
mejúúnç	iya	miçxá,	natrigiìn	mí	
naçwààn,	nijngiìn	xúçkhuì	rá,	
náá	lá	ithànì	rá,	rí	tsú	gàyú,	
nigìçdóò	tsixkhraçja,	nijudaàç	
ñaúùn,	nexnuçùn	xùwì,	nijuçdu	
maçjáàn	rumadííç,	ikhú	níkha	
tsiyuuç	tsú	xùwì	àçkhuì,	neçni	
mirátsáç	tsiyuùç	xúçkhuì	rá.

Ikhaa	jngóó	nuxna	mijná	
xàbù	íçdòo	naçwààn	rí	iya	
gajngà,	gàyú	neçni	rí	rameçján	
wajyúúç.

Ajngóo: Nemesio Vargas Zacarías,
Xkuàçphíìn, jaçyoo Míwíín, Mbaa Tsiakhìí

Niyáxìì ajngáa: Plutarco Mejía Bello

Àbònç gàjmàa xtuájen

Mbá	miçtsú	neçne	àbònç,	rí	nìgátòçòò	ná	xtáà	xtuájen,	nìgìthùùn	mìkhùù,	
áçkhuè	niçkhàà	xtuájen	içyoo	rí	phú	mbàà	ñuun	gí	gatè	goçóò	méç.
—Wítsìç	wítsìç,	ràçkhá	lá	goçóç	rí	gatì	ñuun	jún,	ràçkhá	mbò	gíçdoo	
wéñuun	ñajùnç	jngóó	màti	ñuu	goçóóç,	xàbù	gínaa	ñajùnç	jún	—eçthíìn.

Nàtìyààç	má	nigáyuù	nikeè	má	mbùjúú,	àçkhuèn	nijríyàà	xtuájen,	
takuèçtso	àbònç,	àkhuèn	nìkè	mbùjúú,	niká	riçkhuù	ná	xtáà	rá,	mbùjúú	
má	nìgànú	àbònç	ikhí,	ikhaa	má	içthéèn.

—Ràçkhá	xí	mbò	gíçdoo	mìndàçkhoo	ñajùnç	ján	—eçthín,	xkuaçnii	
má	nigáyuù.	

Xkuaçnii	má	nijríyààç	mbùjúú	tsí	xtuájen.

Ajngóo: Demetrio Ramírez,
Xkuà Ixì Rìdíí, Mbaa Tsiakhìí

Niyáxìì ajngáa: Plutarco Mejía Bello

Mbáá kantór

Xígèç	jaçnii	nigíçnuu	mbáá	
kantór,	mbá	mísà	drígòò	
San	Miguel,	nijiçnáá	tátà	tsí	
kantór,	ndiyoò	rí	màgìçthàn	
míneèn	gúnì	tsí	xàbù	xuajin,	
xàbù	mardómò,	nanguá	
nigiçthán	miniìn	ninì	xàbù,	
àçkhuè	má	nigájnuù	nìkè	
xánáá,	mbá	matha	gakhuáá	
ná	nandawáàn	jmàa	xàbù	
maíín,	mbiçyuu	mathaa	
mbúkhàà,	àçkhuè	niçdiì	xaxtu,	
àçkhuè	nixnúún	má	nikìì,	
nigàní,	mu	dí	kantór	ñajuùn	
rá,	nitaxìì	má	nitsikhé	agu,	

awún	mbá	guçwa	ná	gíçdoò	xaxtu,	àçkhuè	ndò	xú	niçguiì,	nitaxíí	má	
ndiçyoò	rí	mbáá	nánà	tsí	naçnenwiìn	ná	tsíràkhàmájíín,	ndeçyoò	rí	
ikhaa	má	bíjè	àçkuì,	nìkà	má	mbàçyoò	mabóóç	jmàá,	ráçkháá	nánà	
tsúkhuè	ñajuun,	rí	xkawèèç	ñajuunç,	ikhaa	ndiyoo	matuwiìin	rá,	ndò	
mbáku	nikhà	mbá	gíñán	nimbátigà	guçwá,	nanguá	má	ndiçyoò	ná	
nìkà	xàbù	tsúçkhè,	áçkhuè	ndeçyoò	rí	ràçkhá	nánà	tsúkuè,	àçkhuè	
ndiyoo	mbayáá,	nixnúún	gíñá	xkawèèç	idxùù	tátà	tsùçkuè,	asndò	
nigiçyáá	ràbò	tsí	niçthúún	numuù,	asndò	àçkhuè	má	niçnìì	nímiìn.

Ajngóo: Enrique García Luna,
Itsíràçkhàmájíín, jaçyoo Arkuañíí, Mbaa Tsiakhìí

Niyáxìì ajngáa: Yubel Epitacio Sánchez

Sìjní jmàa bíxtùùn

Mbáá	sìjní	ràçká	táan	minuçwaan,	ska	atagíç	thana	mìkù,	nànguá	
eçkò,	ske	atatíga	sáçkán,	nánguá	káñuu,	tayáàç	bíxtùùn	màraçdaa	
màguguaa,	nànguá	guguaa,	numuu	bíxtùùn	naskoo	mangaa,	
nanìgùùç	kaçyoo	sìjní	bù	naçnikúwáç,	nànguá	eçne	siçyóó	bíxtùùn,	
nànguá	guguaa;	sìjní	bùç	kuè,	içkà	kagùù	dí	naçkù	bíxtùùn	ná	
kuàçààn	raçgu,	nánguá	guguaa,	naçkà	kagùù	xúgííç	dí	naçkù	sìjní,	
Ikaa	içkù	bíxtùùn	mangaa,	nanguá	guguaa,	nambáxùù	gàjmàa.

Yá	niwaskúún	niçni	síjní	bùç	kò,	nánguá	iyáá	káçnii	munì,	yá	
indiyáàç	má	bíxtùùn,	nixnáá	má	thana	mìkù,	nànguá	niçkù	sìjní	àçkù,	
nambàxùù	gàjmàà	bíxtùùn.

Indióò	niçni	júúç,	méjánç	nambàxùu	
gàjmàa	xa,	rí	niçni	ikaa	sìjní	àçkù,	yá	
naskoo	sìjní	mangaa,	nánguá	eçngòò	
gáçni	mbáçwìì	bíxtùùn,	yá	nàkà	rangaa	
ndiçyoo,	àçkuì	indiyáç	ìmbòç	kùmà	
ikaa	sìjní	dí	màçni	júúç,	náàç	kuàçààn	
raçgu	ndiçyoo	xán,	niçni	minàç	niçkhù	
ròçoo,	nikhù	ròçoo	méxà	ná	kràçmaaç	
raçgu	bíxtùùn,	ná	grígu	xájuunç	naçgu,	
àçkuì	ningàxìì	méxà	ríçkuì,	ningaxìì	
jayáá	bíxtùùn,	ikí	nikuijmbìì	bìxtùùn,	
ikí	má	nikuijmbìì	sìjní	mangaa,	àçkuì	
niyámbàrìgìin	nájmìi.

Ajngóo: Lucio Guerrero Castro,
Iya maguwán içsíí, jaçyoo Wíçìín, Mbaa Tsiakhìí

Niyáxìì ajngáa: Yubel Epitacio Sánchez

Gàa' gàjmàa ìndìíç

Mbá	miçtsú,	mbáá	gàaç	nixkama	mbáá	ìndìíç,	inu	naxkidxu	ìndìíç,	
àçkuè	içthúùn	gàaç:

—Mikuaç	tháàn	rá.
—Araçthìin,	màsian	thán	—içthán	gàaç.
—Xí	xúkuè,	kajngó	màgoo	màgúçthùùn	rá	má	—içthán	ìndìíç.
Àkhuè	nigìçduu	niçsieèn	nakhúù	jamí	niçsieèn	rauùn:	“Tsáá	eçkhò	

xndú	gúkú,	tsáá	eçkhò	xndú	gúkú”.
Wámbòò	niçsian	gàaç,	numuu	rí	gúkú	xòóo	rá,	naçsieèn	xúçkhò	

nìkà	rarmáçáà	aúún	iñúùn.	Nijùmùù	ìndìíç	rí	majan	ákhuìçtsiì	mbiçi	
rúçkhò,	tájùmùù	lá	rí	nújngòo	wipii	gàaç	jamí	ìndòo	ikhaà	wíjì	
naxkìdxùù	niwaanúù.

Xkuaçnii	neçne	khríyàç	minàç	gàaç.

Ajngóo: Epifanio Sánchez Oropeza,
Tsíàphàá, jaçyoo Xkuà Ixì Rìdíí, Mbaa Tsiakhìí

Niyáxìì ajngáa: Yubel Epitacio Sánchez

Xàbù gínáa

Nixtáà	mbáá	xàbù	gínáa,	tsí	èndòo	jòboo	ìkà	raçñíìn	tsétse	matáá.	
Xúkhuè,	xúkhuè	ìkè,	asndò	édo	nixpátrìyààç	mbáá	nánà	niçthúùn:

—Màthànè	númàà	rí	nidxùç	chááç	rá.
—Ndàà	rí	mànè	númaaç	jmàa,	xàbù	gínáa	ñajùnç,	màníñúùnç	

àçdéç	ñawáánç,	kajngó	ikháán	gátìyàa	rí	màthànè	gàjmààç,	á	mìçtsíì,	
á	màraçdaà	mambáyaàç	—içthán	xàbù.

—Xúçkhuè	gáçne	rá	má,	màguanúù	—içthán	nána	naçthañajuun	
xúgí	matha.

Neçne	àjmbàa	nánà,	dxáma	tsí	niçguanúú	gàjmàa.	
Àçkhuè	nindxáçwáminàç	dxáma:
—Xó	ne	gánè	mbàyòò	inuu	àguìç,	ná	rí	gánè	lòç.
Xúçkhò,	xúçkho	ninújngoo	mbiçi,	àçkhué	nijùmùù	rí	ìwáá	máján	rí	

màçgeè	goçóò	gáçyoò	náníì,	àçkhuè	nijánáà	mbá	tiwàphòò	ndélà	
jamí	mbá	xuwíçthóó	rondòò.	

—Athayáá	májáánç	àçguiàaç	—içthán	náníì.
—Nandòç	gàçkha	jàyàà,	nànguá	

iyoò	gáçkhè	—içthán	dxáma.
Xúçkhuè	nitàngàà	ndxáma	ná	

xtáà	gàjmàa	nánà,	ídò	nìgánúù	
goçóò,	nitsikháa	rondòò,	nànguá	
ndiyoo	masngájma	minàç	nánà,	
nigáyuù,	èndòo	ikhaa	dxáma	gínáa	
niguanúú.

Ajngóo: Epifanio Sánchez Oropeza,
Tsíàphàá, jaçyoo Xkuà Ixì Rìdíí, Mbaa Tsiakhìí

Niyáxìì ajngáa: Yubel Epitacio Sánchez

Numbaaç lú

Phú	mitsaanç	numbaaç	náàç	niwaná	
lú	màkhuwa,	mbaçja	inúún	xùkúç	
júwá;	tsúú	xùkú	xáná,	tsú	xùkú	
iyaç,	xúçkhuì	má	mbaçja	inii	
rìçjì,	iná	khamí	ixì	rígá.	

Tsímáá	mitsaanç	mekhu	
lú	ríçdòo	ndààç	gúní.

Àgìdààç	méjánç	àkùnç	lú,	
xógíç	rí	rígá	inuu	numbaaç	
nàkà	rayámbá,	ndámbìin	
xùkúç,	ndámbá	ixì	khamí	
nujndooç	matha	íçdòo	
nakha	júbá.

Mañuu	iganùù	la	rí	ixì,	
mañuu	iwiçthíìn	lú	xùkúç;	
ikhaa	jngóó	ndayóòç	mbùyawàan	numbaaç	lú,	xútsikhá	júbá,	
xúçdìi	mbàndàçkhoo	ixì;	mú	rí	niçdìi	ixì	màjmaa	lú,	ùçduù	la	gùwàç	
xúçkhuì	rá,	mú	rí	mùtsìkhá	gidu,	gímaa	rí	mùgíxìtáá,	mu	rí	xánújngoo	
aguç	mikha	júbá,	ìndàwáá	gíçmaa	mùníÇáánç	màçniì	la	xaná.

Xúçnì	jñagáá	jmàa	tsega	náàç	mañu,	mu	rí	najáñúún	ègìç,	xàwíç,	
xàdù,	gùboo	khamí	xógíínç	xùkùç	tsúú	khuwá	aúún	iyaç.

Mú	rí	xúgìç	tsíyawàan	numbaaç	lú,	tsúú	ìjìnç	lú	khamí	ìjín	xíñu	lú,	
náá	xuyáá	xógíç	rí	mitsiçyà	rígá	xóóç	inuu	numbaaç	lú.

Ajngóo: Plutarco Mejía Bello,
Kujmáá, jaçyoo Míwíín, Mbaa Tsiakhìí

Yùwàç

Mbáa	yùwàç	ngrigòò	nàxkìdxùù	
numuu	nànguá	nixkamaa	rí	mìkò.	
Àçkhòn	ndiçyoò	gí	mbá	guçwá	chú	
jamí	nindxaçwá	minàç:“Màtòçòç	
awúun	guçwá	rúçkhòn	jngóó	
mbàyòò	ndíne	ríga	rí	mìçko”.

Àçkhòn	nixpátraça	awúun	
guçwá,	ndiçyoo	rígo	mbá	lájuíin	
késò.	Niguatuun	máç	késò	gàjmàa	
xuàá	rawuun	nìkà	á	rigui	ná	
ñawúun	mbá	ixì.

Ikhí	rígu	yùwàç	gídàç	késò	rawuun,	àçkhòn	nanújngoo	máç	mbáa	
ìgè	ngrigòò	nàxkìdxùu	mangaa,	àçkhòn	içthúun	yùwàç:

—Dxóç	yùwàç,	rí	maphú	mitsaan	xtíñaaç,	ikhaa	rúçkhòn	nàjùmù	
lòç,	á	tháán	mitsaan	ajmúú	rasian	mangaa	rá,	nàndàçààç	mbá	rí	
máján,	arasian	tan	jmáwáanç	màdxuun	lòç.

Maphú	nadxuu	yùwàç	rí	nàgùma	mbàà	içne	ìgè,	nakuajàn	máç	
rawuun	naçni	kruaaç,	kruaaç,	kruaaç,	naniña	tìyàç	késò,	nixpá	tuaçán	
maphú	rawuun	ìgè.

Àçkhòn	içthán	ìgè:
—Dínùmàaç	laç	dxóç	yùwàç,	xí	ràçkhá	ikháán	niraxnúç	tán	rí	nikho	

mbiçi	rígè,	á	táán	ngínúú	jañii	mbiçi	tán	kuétso	lòç	ino	rá.	Nànguá	
júwá	mbaçiin	tsí	máján	àkuìin	numbaa	rígèç.	Mbàxíi	lóç	rá.

Ajngóo: Elpidio Zúñiga Santos,
Makruíxtàá, jaçyoo Xkuà Ixì Ridíí, Mbaa Tsiakhìí

Niyáxìì ajngáa: Juan de Dios Martínez Jerónimo

Nagúxnúú jamí nàtháán ajngóç. Mèçphàà

Tsíxaç

Tsíxaç	mbiçjyuu	mbá	ndxaa	ri	nuni	
xabuanii	wajyúúç,	mbá	ndxaà	náàç	
tsúú	anà	tsakuun	nàkè	áraxìì	le	mbálioò	
jmàa	àçdá	tsatiuùn,	náàç	nake	jayóò	
mbá	gamaku	maxnáxùù	àçdá	tsatiuùn.

Tsúú	anà	tsakuun	nawanúù	jmàa	
mbáliòo	náá	mbíçjìì	màçge	áraxìì	li,	
numuu	rí	màgìdàç	edxùù	tsúú	mbálé	rí	mbíçji	
ríçkhuì	màgìthùùn	mbálioò.	Tsúú	anà	tsákuun,	nàkè	jmàa	àdiuù,	
nàkè	jaguùn	xàbù	tsú	nudìi	mangaa,	najngiyuù	má	màçganí	guçjóó	
mbáliòo	íçdòo	narmidé	mbá	yoo,	nakaní	guçjóó	mbálioò	naçthán	
tsinduwoòç	mbálioò,	nudraçja	mijné,	nuraxìmìjnàà	lé,	gagi	khúwé,	
àçkhuì	eçthúùn	mbálioò:

—Gamaku	rígìç	eçkha	jàyòç	màxnaxúù	àçdá	tsatiùnç.
Mú	rí	xtíín	ò	asndò	núúç	má	ndiyoo	nijánuu	tsú	anà	tsakuun,	

naxnáxùù	mí	rí	jayé	mamíníìç	àçdá	tsatiuùn.	Wámba	ríçkhui,	nujñáà	
le	ñaúùnç	jmàa	xábú,	juye	mbá	xtíín	miçxá	mùjùdíì	le	ñaúùnç,	
nagìçdùù	ndxáa	xúçkhuì	rá,	nuxnìçtsu	mijné,	nudiì	xàbù,	naçwààn	iya	
mùjmùç,	gagi	ikhúwé.

Ajma	mbiçji	eçni	ndxaà	rígìç	ithan	xabuanii	wajyúúç,	xúçkhuí	jaçnii	
iya	makumijná	xàbù	nákhí	xúçkhuì,	rí	xúgìç	rá,	khaaç	maç	niwìjì	jayáá	
àçdà	tsúú	anà	tsakuun,	tsúú	ìjìn,	ni	má	tsínìnuwiìnç	anà	tsakúùn,	gáà	
tsúú	mbálé,	nimá	tsíthan	mijné.

Nixtiçkhuu	wéñuun	rí	xúgì	rá.
Ajngóo: Pablo Robledo Cruz,

Xkuàçphíìn, jaçyoo Míwíín, Mbaa Tsiakhìí
Niyáxìì ajngáa: Plutarco Mejía Bello

Ndxòò sìjní

Nunì	ndxòò	sìjní	ri	matayúwàaç,	numu	ri	kùmà	ri	
guáçdáá	xàbuanuu,	xó	sìjní,	xó	ìgì,	xo	wàjin,	
xo	nùçùn,	xó	súyáa;	xúguín	kò	nunì	snuçwan	
naàç	nudu	ri	mùpù	ikiin	xàbuanii,	xó	ri	xaxtu,	
xo	yaja,	nunì	ndxùun	ikiin	xùkúç	bùçkò	numu	ri	
mùxúnì	gámbàà	rí	juunç	nuñajuíínç	ikiin.	Ndò	
nunì	ndxàà	rígìç,	nagìmbíín	xàbuanii,	ndujíì	
ri	nutáán	exí	awàn,	ikaa	gíçdoo	exí	gajmàa	
yaja	rí	nipíduun	nidu,	rúçkò	kùmù	ikiin,	rí	
màndoo	muni	ndxùun	xùkúç	bò	nùrùgupa	rí	
nuñajuíín	ikiin,	ndxàà	rígèç	nàgùma	ámbá	
smáná	ñajunç	gùnç	timajun,	wámbá	niwaçdu	
xúguí	xaxtu,	àçkù	nduñiìnç	xùkúç	xó	sìjní,	xó	
má	wàjin,	xó	má	súyáa,	bòç	àçkò	ri	naçngòò	
nakujmii	ikíín,	nusian	gajmiúú	xàbuanii	rí	
ndò	naçwààn	iya	najngàà,	nuni	ikiin	ndò	
nurùguàà	wapa,	nùrìyàç	xtóó,	narakuáá	xó	
nadòò,	xó	ìçwá	rí	màgoo	màkujmaa	xó	xùkúç	
ñajuunç	ikaa	xtóó	xùkúç,	bòç	kò	nuxmàjtaa,	
nusian	gajmiúún,	nujÇaprìgàà	numu	dí	raçkí	
naçni,	naçni	snuçwan	ri	náà	ñajunç	ri	nunì	ikiin	
etin,	xuçkuì	kaçnii	nagùmá	ri	nutin	ndxòò	sìjní	
náà	matayúwàaç	gìì.

Ajngóo: Romualdo Díaz Rosas,
Matayúwàáç, jaçyoo Wíçìín, Mbaa Tsiakhìí

Niyáxìì ajngáa: Micaela Candelario Cantú

Tsiçyoo

Xùwán
Xí	nayaçwá	xùwán,	nambiyàç	mbroçon,	mbá	miçguii	goçóó	
ràbù	ndaçyoo	rí	majañúún	mbáá	ràbù.

ÌKhùunç	
Xì	natòçòò	ìkhùunç	aúún	mbá	guçwá,	
ndaçyoo	rí	majàñúún	ràbù.

Gàxu
Xí	nayaçwá	gàxu	ndaçyoo	rí	majàñúun	ràbù.

Ajngóo: Abertano Solano Villanueva,
Itsíràçkhàmájíín, jaçyoo Arkuañíí, Mbaa Tsiakhìí

Niyáxìì ajngáa: Yubel Epitacio Sánchez

Xkuà Ixì Rìdíí

Xkuà	Ixè	Rìdíí,	nigùmanuwiin	xó	rí	xuajen	atsú	inii	xàbù,	numuu	rí	
gèjiòoç	nijúwàç	ìjìin	xàbù	tsí	niçgí	xuajen,	ànguìin	xàbù	timilitzin,	ná	
mijngii	idxùù	xuajen	niguáçnú	xàbù	tsí	naguwáç	Yaxngáá,	xuajen	
jaçyoo	Mañu	mùjmìíç,	xàbù	rènè,	jamí	ikhí	ná	agoo	xuajen	nijúwàç	
xàbù	nuthan	gùbìç,	tsígèç	ñajúún	nátsúún	inii	xàbù	tsí	nijùwàç	ná	
xuajen	rígèç.	Nìgìdùù	xkunjdu	nakhí	xàbù	rène	naguátaan	ná	xuajen	
gèjyòoç,	judeè	chídì	jamí	àjuànç	namídá,	ídò	xàbù	ñajun	nandxaçúún	
màjuwéè	ná	mùrùwamijná	xàbù.	Nuteèn	rí	xàbù	tsúçkhò	judiìn	wáyù	
iwátaàn,	jamí	nùrùçun	ná	rixòò	guçwá	ñajun,	tsíxnámíjúùn	xàbù,	
jùmùun	rí	ikhiìn	phú	rígà	numúùn,	numuu	rúçkhuè	niwádáà	xkunjdu.	

Tsí	phú	xàbù	mèçphàà	nigóò	mbá	xuajen	rí	nigìçì	mijngii	gèjiòoç,	
mijngii	matha,	nigóò	gúraxì	ná	rí	gíçmaa	munì	gajmíí	xàbù	tsúçkhò,	
ikhí	niwaçthúùn	rí	mùrùwamijnéè	mágóò	útsìkhè	xuajyúún	xàbù	rènè,	
kajngóo	magáñúù	magóò	ìçwá	xuajen,	xuajen	rígèç	neçne	mbiçyuu	

San	José	Malinaltepec,	xkuaçnii	 nigáñúùn,	
nijuwéè	mbá	ajmà,	atsú	tsigu	
tsínguàç,	édò	nitangiìn	gúndaçàà	
mbàà	akuìin	xuajen	jiçñúùn,	
nitheèn	rí	mbaça	rí	máján	munì,	
áçkhuè	nithan	xàbù	mèçphàà,	
xí	xkuaçnii,	màgoo	màtangàán	
laç	mùçgí	guçwá	màjuwa	laç,	
jamí	xkuaçnii	ninì.

Tánújngoo	má	mbaça	tsigu	
édò	xàbù	rènè	nirùwamijná	
niwátaàn	nitsíkhè	xuajen,	àçkhuè	
nigáñúún	ìjìin	xàbù	nigí	xuajen,	
tsí	nigáñúún	nigóó	gúçgí	xuajen	rí	
mbiçyuu	xúgèç:	Pueblo	Hidalgo,	El	Rincón,	Pascala	del	Oro	jamí	
ìçwá	xuajen.	Édò	rí	ndiyáá	rènè	rí	èndòo	jùbàç	gí	chú,	ikhí	rúçkhò	
nitùçuùn	nideè	jùbàç,	ndawàà	tsí	içyoo	xó	ninì	mùrìyèç	iyùùç	jùbàç,	
rí	asndò	mbiçi	xúgèç,	ìjìin	nuthan	rí	wádáà	ìyììç	rúçkhò,	rí	ikhiìn	
mbañúún	ñajuun	nè,	jamí	xúgèç	nandúùn	rí,	xàbù	tsí	naguáçùn	
ná	mbáñúùn,	munè	numeè	kajngóo	màgoo	màjùwéè,	neçne	mbá	
máján	guçwá	rí	jaçyoo	mbáçyoo	numuu	júbàç,	niçthéèn	rí	ndàà	
numuu	ìyììç	rúçkhò.	Asndo	mbiçi	xúgèç	nimbáa	xàbù	tsí	xtáa	ná	Xkuà	
Ixì	Rìdíí	ñajúún	adíín	xàbù	tsí	niçgí	xuajen,	ìjìin	wáxtúù	jamí	rènè	
ñajúún	tsí	júwàç	ná	xuajen	rígèç.	Rí	xuajen	San	José	Malinaltepec,	
asndò	mbiçi	xúgèç	xóó	rígà	nakujma	ná	nigèçè	guçwá	dxákuun	
jmàa	guçwá	ñajun.

Ajngóo: Melquiades Ramírez Ávila,
Xkuà Ixì Rìdíí, Mbaa Tsiakhìí

Niyáxìì ajngáa: Plutarco Mejía Bello

Ndxòò Santiago Apóstol

Nagajnuu	ndxòò	Santiago	Apóstol	mbiçi	
mbá	skíñúç,	mbá	skíñúç	ìmbà,	mbá	skíñú	
ìjmà,	mbá	skíñúç	ìtsù,	mbá	skíñúç	ìkù,	
mbá	skíñúç	ìwitsù,	mbá	skíñúç	ìmajon,	
náka	wajyúúç	rá,	xèdè	gìi	itsíín,	
nuwáç	múskú	xkuàrìñàaç,	krúngudíí,	
matha	síjnááç,	tsibááç,	miyuwíí,	
xkundàwìi,	rakumañíí,	xúgíìn	múskú	
kèn	nagìmbúún	ndxàà	Santiago,	
ninimbàà	xàbù;	túngaa	bì	xìrágáá	
gàjmàa	túngaa	bì	rakumañíí,	
namakumijná,	mu	náká	kawáá	mbiçi	
rá,	náka	nirígá	aguç,	nimbáxùun	bì	
xàbù	xtáà	xìrágáá	gìi	gàmàa	bì	xtáà	
rakumaníí,	nirígá	ajngáa	náka	kawáá	
mbiçi,	ikaa	jngóó	ajndò	má	xúgìç	xàbù	rakumañíí	nambáxùún	xó	
àngiùún,	xó	dxájúún.	Ndò	rí	nawáç	ndxàà	xàbù	kèn,	nudraça	mijná	
mu	nandúún	kuyamijná.	Dí	nagájnuu	ndxàà	Santiago,	nuni	xùç	rí	
mbiçyuu	iya	gajngà,	ikaa	iyoo	láxá,	iyoo	diin,	ríçkìn	naguììç	inuu	aguç	
ginii,	ndàwáá	ejnùç	dí	iya	mika,	xíkoo	dí	iya	mbiçyuu	iya	midìç,	iyaç	
gamaku	etin	xabuanuu;	ndàà	dí	ya	taun	wajyúúç,	xíkoo	nitòçòò	dí	iya	
taun	xe.	

Xúçkeén	nagájnuu	ndxàà	ajndò	xúgìç	dí	xìrágáá.

Ajngóo: Delfino Cázares Bello,
Xírágáá, Mbaa Tsiakhìí

Niyáxìì ajngáa: Micaela Candelario Cantú

Xó nakhàà ixè

Nutheèn	rí	mbàtsuun	naçne,	rí	nanújngoo	tsigu	narumeè	mbayáà	la	
numuù,	màjanáà	la	rí	mìkhuì	numuu	rí	ikhaà	natsígaà	xtíñuun	adà	
lájuíin,	numuu	rí	ikhaà	natsígoò	xúgíí	rí	napho	lóç.	Àçkhuèn	ndiçyáa	
mbáa	xàbù	tsí	maçthúún,	tsí	màgùwíì	la	agu	nandii,	àçkhuèn	
nawaçtháán	anùù	dxáçgú	rí	rígà	ñajun	màgàjnáà	la	agu,	kajngó	
màçga	anùù	dxáçgú	màgímbúùn	ànguìin	xó:	àmuu,	ìjín	rxajmíín,	

dríxèe	dxaáçgú,	jamí	dxáma	tsí	mùmbàyíí	
monè	ñajun.	Mésò	tsí	màgruíyààç	ixì,	
màgùwíì	àjmà	eçda	ixì.	Mbá	eçda	drígòò	
dxáçgú,	ìmbà	eçda	drígòò	dxáma,	nawàà	
laç	rúçkhò	màçgíì	agu,	mbá	juwan	ò	migiñu	
ìkà	mbroçon,	mbáá	xtílàj	amí	mbáá	rundú	
maxná	dxáçgú,	jamí	xúçkhò	máç	mangaa	
mbáá	xtílà,	mbáá	rundú	maxnáá	dxáma,	
wámbà	waxnáxè	rúçkhò	rá,	tsí	dxáçgú	
gàjmàa	dxáma	nakuíjìin	raun	mbàtsuun	
mùxùdaàç	ixì	mìkha,	mùgíxìì	madíí,	
màxábìngoo	idiu	mbàtsuun,	xkuaçnii	
asndò	màtsúùn	mbá	ajmà	tiwitsu	rí	
miçchà	jamí	timajun	ìkà	miçchà	najanáá	
rí	mèkhò	mésò,	dxáçgú	jamí	dxáma,	
muxnáà	mèkhò	mésò	rí	ninè	mújúùn.	Xí	
wámbòò	máç	nikuèçtso	tátà	mésò,	
wámbà	má	nikha	ixì	mangaa,	maríyààç	
la	idi.	Rí	màgàjnáà	la	idi,	xàbuanii	tsí	
jméguiì,	dxàguiì,	tsúçkhuèn	ñajúún	tsí	monè	
mújúún	gúwan,	ná	mbá	xùwàa	lájuíìn	
màgàan	ikhaa	mésò	jamí	màgààn	
mbàtsuun,	xúçkhò	mùwààn	tsí	kuíjìin	ná	
màgàjnáà	nandii,	agu	nanújngoo	
xúgiáànç	lóç	rúçkhò,	mbá	mbroçon	
nañajun	mésò	màgàjnáà	la	nandii.

Ajngóo: Epifanio Sánchez Oropeza,
Tsíàphàá, jaçyoo Xkuà Ixì Rìdíí, Mbaa Tsiakhìí

Niyáxìì ajngáa: Yubel Epitacio Sánchez

Xùwánç jmàa iÇaç

Mbá	miçtsú,	mbáá	xuwáán	tsàjuàç	nixkhama	mbáá	ìÇaç,	açkhuì	
eçthan	ìÇàç:

—Njgáá	mitsajuàanç	mígú,	naskhaaç	ikha	jngóó	tsixnìçtsaàç	
muçnandaa,	màmbayaa,	maçgá	guçjuááç,	maçgá	áyaaà	mbáá	xtílá,	
màníÇáàç	la	má	jàmbàa	xtíla,	gaà	ikháán	ayuç	rathaxkhòç.

Xúçkhuì	má	neçni,	nèkà	ìÇàç	açríyààç	mbá	xtílá	naá,	guçjóó,	
xuwanç,	nexkhoò	mí	mangaà,	xú	má	rí	mimbanúùnç,	niwanáà	la	
xtíla	tsúkhuì	açkhui	rí	nadxúún	tsúú	ñaçjan	yo	xuwáán,	numuurí	
neçnikharìyààç	le	xtílá.	Açkuì.	Tsúú	xùwáán	tsuçkhuì	neçnìì	le	nákhaa	
la	xuwan	tsàjuàç	xú	rí	ndeçyoo	ìÇàç	wajyúúç,	neçnìì	la	mbaà	xùwánç.

Nijgoo	mbiçjì	içdòo	ndiyamijnáà	lí	mbujúúç,	áçkhuì	eçthán	ìÇàç:
—Neçnìì	la	rá	mídiúç,	mi	nèthààn	jún	rí	naskhaaç	ikhaa	jgóó	

tsíñuùn	juyaàç.

Mu	rí	nuthan	tsú	ñaçjan	yo	xùwáánç	rí	naskhoo,	tsíndxaçjuá	xùwánç.
Ìndawáá	mbùjúúç	nigajnúú	ñaçjanyo	xuwán,	nigoçò	mbá	ndxaà	

mbá	tsíxaç,	gaçà	ikhí	èkànú	ìÇàç	xa	raç,	açkhuì	eçthán	ìÇàç:
—Naçkha	guçjuááç	midiúç,	la	ndààç	tháàn	iya	mùjmùç	mùwan,	

nandòç	màgànç	iya	niçkhùù,	nakhándaò.
—Xagíìn	midiúç,	màjngàan	—eçthán	xuwánç.
—Xáçni	riçkhuì	na	khándaòç	wéñúnç,	mú	rí	màgììn	tháàn	mùçwan	

—eçthán	ìÇàç	açkhuì	rí	niçwààn	iya	mùjmùç,	najmiìn.
—Nandòç	mànì		

ajmúú	rá	mídiúç		
—eçthán	ìÇàç	raçkhá		
mú	rí	ajmúú	iyoo	áçni		
tsú	ìÇàç,	rí	nandoò		
ándxaçjuè	íÇuùç	wí.

—Wíí	laku	açni,		
xathànì	ajmúú,	raçkháç		
màjàñáán	—eçthán		
xùwánç.

Açkhuì	nígìçjìì	la	xóó	ìÇàç.
—Màxaçngòç	rá	mídiúç,	mànì	ajmúú	rá	—eçthán	ìÇàç,	àçkhuì	

nìkìtiyaàç,	nandxaçjuá	iÇuùç	mí	rexòò	guçjuá.
—Xaçni	má	—eçthanç	xùwánç.
Nandxaçjuá	iÇuùnç	mí,	açkuì	la	nàgìçdùù	ma	nùndxaçjua	xùwáánç,	

nagiçdùù	má	nuruguàà,	naçphiì,	ndixiyaa	ìÇàç.
Xúkhui	wánmbáà	ìÇàç,	táçgo	áyawàn	mínéç.

Ajngóo: Pablo Robledo Cruz,
Xkuàçphíìn, jaçyoo Míwíín, Mbaa Tsiakhìí

Niyáxìì ajngáa: Plutarco Mejía Bello

Tlapaneco MIBES 3 Lecturas interiores.indd   24 19/11/10   05:18 p.m.



25

Iyììç màgúxnúú

Ìgì jmàa èndìiç

Mbáá	miçtsú,	mbáá	ìgì	ninigúúnç	ndeyáàç	dxajuù,	nìkànú	nigùmii	ìjìn	
ñí,	xtáà	gùmbà	ígí	ndayá	la	xùùç,	àçkhuì	eçthúùn	ajmbàà	ye:

—Mìdxù	íthàyàa	anù	tsakuaanç	rá,	mí	nandòç	íçkhu	xuwiç.
—Màçgá	mí	—eçthán	àjmba	ígí.
Açkhuì	má	nigájnuu	nèkà	tsú	àjmbà	ígí,	nèkè	açyoò	anù	tsakuùn,	

ikhaa	tsúú	èndìiç	ja	rá,	açkhuì	eçthúùn:
—Naçkha	anù	tsakùnç,	naçkha	áyaàç,	xúçkhuì	eçthán	àçdá	tsatiaan	

yò,	áçni	mú	nijanáá	tháàn	chímbàà	xùwìç,	áçni	mú	rígá	tháàn	
chímbàà	xkuçxááç	mìkhuì	eçthín,	naxuyuùç	wáà	míç,	mu	rí	níkhoo	
nigùmii	ìjìnç	xùç	phú	—eçthúùn	anù	tsakuùn	èndìiç.

—Ndààç	xkuxúç	xúgìç,	araçthìin	mí	àçdátsatiùnç,	mùçguà	úçyáç	
ìmbà	rúma	wáà	—eçthán	èndìiç.

Açkhuì	nèkè	jmàa	anù	tsakuùn,	nikhráçjíìn	mbá	júbá,	ikhú	eçthán	
èndìiç:

—Jngóó	mìthàtsàçjuà	lá	ku	àçdá	tsatiùn,	mìthàfìyú	mangaa,	thiáá	
màndxàçjua	khamí	màfìyú	jún	—eçthán	èndìiç.

Àçkhuì	niwátaàn	júbá	ríçkhuì,	nikhàwúún	mbá	xkuà	mbaà,	kràçmáç	
mbá	guçjuá,	rígá	gúlaá	gatiin	xedì.	Àçkhuì	eçthán	èndìi:

—Araçjúún	má	rígíç	ján	ráç	àçdá	tsatiùn,	màçgá	ikhúún,	mú	íthàyàa	
má	rí	ndìxíyáà	xùkúç,	nàrìçjiì	mí,	ayuç	má	mangáá	xúçkhuì	rá,	numuu	
rí	ikháán	phú	mbìyà	ídxúùç	la	mìkhù	àçdá	tsatiùnç,	ayá	la	ku	ríkhaa,	
asndò	nguáthá	má	eçngààç	kú,	mìdxùç	núùnç	la	chááç	mìkhù	àçdá	
tsatiùn.

Àçkhuì	nìtòçjòò	tsúú	èndìiç	rá,	mbáá	àçdá	xédí	tsú	atsú	tsiguuç	
nijmatiyààç	asndò	rexàa,	nú	ndaxíyáà	mí,	nariçjiì	mí	eçyoo	tsú	ìgì,	
nagìçjì	má	nakuìçtsú	tsúú	èndìiç.

—Ayá	lá	ku	àçdá	tsatiùn,	mbaà	la	ku	íyá,	atsiçtsu	la	ku	àçdá	tsatiùn	
—ethán	èndìiç.	

Açkhuì	nagíçdùù	má	nakhuìçtsu	ìgì	mangaa,	wámbuùn	nipìçtsí,	
náwáànç	lí	mí	xúçkhuì	rá,	xú	má	èkà	èndìiç	xúçkhiì	má	wrákamaa	ìgì	
mangaa,	xú	endxaçjuá	èndìiç,	xuçkhuì	má	endxaçjuá	ìgì	mangaa,	xú	
má	ifíyú	èndìiç,	nafíyú	má	mangaa	ìgì.

—Ayùùç	la	má	rá	àçdátsatiùnç,	araxnáá	tháàn	mìkhù	àçdátsatiùnç	rí	
nijáná	lú	—eçthán	èndìiç,	eçthúùn	àçdá	tsatiuùn	ìgì.

Nàkanúùn	la	guçjuáá	tsú	ìgì,	àçkhuì,	nagíçdùù	mí	naxiçwíì	le	xuwiç	
mìkhù	àçdiuù,	àçkhuì	eçthán	gùmba	ìgì:

—Asndò	ndèyàà	la	xùç	xúgìç	rá	—eçthín	íçdòo	wámboçò	niçkhùi	
xuwiç	rí	nexiçwíì	la	ajmbà	ígí.

Nikhrájáán	migiñuç	mbiçji,	naxuyuuç	gùmbà	ìgì	mbùjúúç,	àçkhuì	
eçthúùn	àjmbàye:

—Mìdxùç	mbùjuá	rá	óòò,	mìdxù	íthàyàa	anù	tsakuùn	lú,	mìdxù	
jmààç	náá	ájanúùn	mbùjúùç.

—Náá	xáçgá	áyóò	anù	tsakuun	lú	xúgìç	jún	rá,	màçgá	má	ikhúún	
—eçthán	ajmbà	ígí.

—Ííçìì	lá	xàbù	ñajuaanç,	
náá	la	açjmáán	wáà	
ján,	naçní	la	tsú	anù	
tsakuùn	lú	çán,	numuu	
rí	xàbìya	ñajuùnç	xa,	
gáà	rí	ikháán	rá,	ndàà	
rí	ajmáán	ján	—eçthán	
gùmbà	ígí.

—Mìthàyàa	mù	
xàjmúún,	màçgá	
mìthàyàa	mú	xákhàà	lòç	
—eçthán	ajmbà	ígí.

Àçkhuì	nèkà	tsú	àjmbà	ígí.	Tsúú	gùmbà	ígí	táçyoò	mú	nèkànú	o	
táçganú	àjmbàye	náàç	guçjóó	anu	tsákúún	rá,	èkà	raçni	mbá	mbíçji,	
ndawaàç	àjmbà	ígí,	nànguá	eçkhanúùn	le	guçjóò;	àçkhuì	tsú	gùmbà	
ígí,	neçni	tsiakhìì	nèkè	náàç	guçjóó	anù	tsakuùn,	nèkè	àraxìì	le	
àjmbaà	ye.

—Naçkha	guçjuáá	anù	tsákùnç,	naçkha	áraxààç	mú	nèçkhànú		
àçdá	tsatiaan	giì,	numuu	rí	nákhí	rixì	nigájnúù	guçjuáá,	nethùùn	
màkhe	áçyaaç,	áçni	mú	rí	rígá	xuwiç	ithani	—eçthán	gùmbà	ígí,	
neçsngáà	le	náá	jngáá	nigájnuu	àjmbà	ígí,	xú	jaçnii	ninì	ndxakuun	
mangaa.

—Táçkhè	rí	giì,	migínaa	àçdá	tsatiùnç,	náá	la	ájmaa	àçdá	tsatiùnç	
ríçkhuì,	màçgá	áyaxì	mbàyòò,	akhí	tsúçkhuì,	ikhí	nikháñuu	tsúçkhuì	
—eçthán	èndìiç.

Àçkhuì	nèkà	èndìiç,	nèkè	áyaxì	náá	ngamuu,	náá	kàmaa	ìgì,	
nèkàní	náàç	gúláà	ríçkhuì,	ikhí	ngàtìgàà	níjáñuu	àçdá	tsatiuùn,	
wámbáà	àjmbà	ígí,	natangàà	le	mí,	neçkhanúùn	le	guçjuóó,	àçkhuì	
eçsngáà	le	àçdá	tsatiuùn	gùmbà	ígí	rí	ndeçyoo.

—Nijáñuu	àçdá	tsatiùn	—eçthúùn	àçdiùu	ìgì.

—Lá	ràçkháç	nèthùùn	—eçthán	gùmba	ìgì,	nagíçdùù	má	nambiyèç—,	
ndààç	rí	màçni	rá	anù	tsakùnç,	ìndòo	má	ikháán	khàyàmáá	mìthàyàa	
xú	màgìxìì	le	khamí	miçduu	le.

—Tsímàñuç	màduùm	lú	xàbù,	tsímàñuç	manì	rígìç,	tsímàñuç	manì	
ríñún,	tsímàñuç	manì	rí	ìmbà,	múú	ndààç	la	má	rí	màçni,	màçgá	áyóò	
ndìjámiúç	—eçthúùn	àçdá	tsatiuùn.

Àçkhuì	nàkè	áçyóò	ndìjámuùn,	ikhaa	tsú	xùwì	ja	rá,	numuu	rí	
námàñuùn	naçni	ajmúún	náàç	nanidùùn	lú	xàbù,	açkhuì	eçthúùn:

—Naçkha	áyáàç	ndijámiúç,	mìdxùç	tháàn	íthàduù	la	àçdá	tsatiùnç,	
mìdxà	tháàn	íthàn	tsiji	ndélá	inuùn	—eçthán	èndìiç	eçthúùn	xùwì.

Àçkhuì	iriçjñàà	la	xùwì:
—Xáwaphúún,	rígá	wéñuunç	ñájunç	rí	mànì	jún,	ndàà	lá	rí	màçni,	

mànìndúwáán	buç,	màçgá	má	—eçthán	xùwì.
Àçkhuì	nèkè	jmàa	èndìiç	náàç	kàmaa	ìgì,	nigóní	ikhí,	nanguá	tsú	

ìgì,	wrákama	ndátùwììç	krìgàà	tsú	ìgì;	àçkhuì	eçthúùn	wàjinç:
—Nijáñaa	jnii	rá	ndìjámiúç,	nágí,	ndààç	xú	mùçnì:	xùwì	xùwì	tsiyu	

rátsaaç,	xùwì	xùwì	tsiyu	rángiiç	—eçni	ajmúú	khamí	naçjÇan	tsú	xùwì	
náàç	krigàà	wàjinç.

—Xúçkhuì	má	rá,	rígíç	má	jayáá	èxnùù	aguuç	gúmuu	àçdá	tsatiaanç	
jún	rá	—eçthán	xùwì,	eçthúùn	èndìiç	rá.

—Númààç	la	—eçthán	èndìiç.	
Mbáruma,	gúùnç	mí	ikhí	trigiìn,	ìçdòo	niwáán	phùn	phùn	phùn	

phùn,	xnúúç	dxáçjan	niwáçnú,	àçkhuì	wámbáà	ìgì,	àçkhuì	waçdùù	li.
Xúçkhuì	wámbáà	tsú	ìgì.

Ajngóo: Domingo Arce Cayetano,
Xkuàphíìn, jaçyoo Míwíín, Mbaa Tsiakhìí

Niyáxìì ajngáa: Plutarco Mejía Bello

Ñàun àçgò

Xúçkuèn	nirígà	wajyúú,	
nigájnuu	xàbìyà	nìkà	gáñajuun,	
àçkhuèn	nijuçma	anjgáá	àçgò	
inuu	ñàuùn	rí	màçkhà	mìgu	
gàjmàa,	numuu	tátà	tsí	goçòò	
nàkà	gañajunç,	àçkhuèn	niçkhà	
xàbù	tsí	ñaun	ikhaa	nánà,	náá	
má	rí	gáthànè	rá,	niwaçtháán	
ikhaa	tátà	tsí	goçóó	enè	ìçwíín	
àngiùun	tsí	mijngii	júwà	gajmíí:

—Dxóòç	ìthàànç	jún,	tsítiaxè,	
tsithiyáá,	phú	gíná	xtaa	guçwáá	
ìyàaç	xòç	—nitháàn	xàbù	numbaa	gajmíì,	àçkuèn	içthán	ikhaa	tátà:	

—Áán	xúçkhuè	ìyàaç	laç,	ndàà	rí	màthànç	la,	tsímàñuç	lòç.	
—Xí	nandaa,	ayuç	lá	màthìyàa,	araxná	xùç	mbukhààç	mùtsì	

ikháàn	xùç	idú	–itháán	ànguìin.	
Mbá	gònç	rí	Máyò	eçne,	ído	nàrangoo	idú	ná	rékà	jawáá	gèjyòoç,	

San	Luís,	xkuaçnii	niçniì	rá,	édò	niçdxaun	jambàa	ajngáa	rúçkhò	tátà,	
àçkhò	nixnángoò	mbúkhàà,	nitangàa	má	niçkhàa,	jañii	mbroçon	
niçkhàa,	nigánúù	la	goçóò,	akuen	rá,	máján	iwáán	içnìndxákuun	
nánà	ràçaa	gàjmàa	ñàun	rá.

—Nandòç	ámìxúç	jún	—içthán	ikhaa	xàbiyà.	
—Áán,	nandaaç	íthàmìxááç	tátà,	ná	tuska	àçkhuèn	natsriyàç	lá	

xuyuu	tátá	tsí	gàjmìç	jún	—içthán	nánà,	jamí	xúgíí	içdxaun	tátà	tsí	
goçóó	kàmaa	tsùdùu	guçwáá	rixàa,	nidxaun	rí	xkuaçnii	içthán	nánà,	
ndaçyoò	má	rí	ikhí	míxuù	mangaà	rá,	najuçma	minèç	má	mijngii;	
tùxùù	la	xàbù	rá,	nàká	wìjè	màmìxùu	rá,	natsrìyèç	má	sngòò,	nú	

khiràtuun	niçnè	tátà	tsí	kàmaa	tsùdùù	guçwáá,	nithurígú	lá	sngòò	
ñàun	ikhaa	àçgò	rá,	pátrigàà,	sndòo	raun	madíí	nìká	pátrigàà,	
míxuù	içdi,	xúgíí	aúún	guçwá	niçni	maçchúù	rá,	mu	tùska	ñajuun	júgua	
raça	gàjmàa	guçwá.	Natùxìi	má	àçgò:

—Dí	nithagíçníí	—içthúùn,	nàkátìgàà	ndayá	raçàà	xóó	rá,	yá	
nijngòò	jáma	nigajnuu	lá	xùùç	xàbù,	nijáñuu	rá,	nagíçdùù	má	ikhaa	
nánà	naçjñáàn	la	içdi	ná	xtùska	rí	nixpróçoo	içdi,	jañii	mbroçon		
neçne	nánà	ruçkhuè	niçjñáàn.

Àçkhuèn	ndxaçwá	minà	nánà	rá,	náá	
áçga	jayáà	xàbù,	nánguá	ná	màçga	
jayáà	xàbù,	àçkhuèn	niçndiì	madíí	raun	
mbatsuun	ná	nakha	agu	àçkhuèn,	
niçndiì,	niçndiì	rá,	ikhí	nirakhúà	xàbù	
tsí	nijáñuu	áçkhuèn,	ruçkhuè	ñajuun	
rí	mbatsuun	madíí	jayáá	mbáá	nímà	
xkawèèç	tsí	nikhámbéguu,	adà	tsí	
nagajàà,	adà	tsí	naxpáthudaa	
raun	madíí	rá,	áçkhò	juun	nìmà	
tsúçkhuèn	naguguiin	èjèn	tsí	cháñàç,	
èjèn	tsí	mbá	ajmà	tsigúún,	riatsú	
tsigúún	mbòç,	xkuaçnii	jaçnii	nijmàà	
nandi	rúçkhuèn	içthán	ikhaa	xíñùç	
María	Dolores	Vicario	Pablo.	Xí	
adà	tsí	nixpátríguii,	nixpáthudaa	madíí,	kajngóo	wapha	má	íthànì	
mìthàndíjíí	rá,	mìkhaà	wájyoo,	mìkha	xndúú	xtílà	rá,	numuu	xúçkhuè	
jaçnii	enè	thana	mijná	xàbuanii	wajyúú.	Xkuaçnii	nijáñuu	ñàun	àçgò.

Ajngóo: Telésforo Morán Morán,
Nàmàaç, jaçyoo Xkuà Ixi Rìdíí, Mbaa Tsiakhií

Niyáxìì ajngáa: Plutarco Mejía Bello

Gùçsìç

Mbá	miçsú,	mbáá	gùçsìç	niçtíminàç	jmàa	dxáçan.
—Nanigùç	màçgá	mangúún	rìjmàa,	nanigùç	mágrúwán	sùdààç	

màçgá	—niçtúún	dxáçan.
—Ayà	mùçguà	pué	—niçtán	dxáçan.
Chímbàç	má	tùxùù	kaguìì	dxáçan	ndóo	niçtan	gùçsìç	rí	naxiìç:
—Dxáçan	mbega,	phú	ndasíínç	—içtaán	gùçsìç.
Síçnimbòò	má	dí	içtìn	gùçsìç	sí	dxáçan,	nàkà	xú	èkà,	naçtúún	dí	

ajmà:
—Phú	ndasíínç,	màgátàà	ìtàànç	—içtín	gùçsìç	rígu	sùdùù	dxáçan.
Àçkuì	nánguá	niçtúún	gùçsìç	ndòo	nirtambiiç	xnuuç	dxáçan,	ikú	

xúçkuì	nixpátríguii	gùçsìç.
Ikí	wíjì	mbáá	àÇàç	rangutaçán	rìjmàa,	àçkuì	eçtín:
—Naçkà	abiúún,	naçkà	abiúún.
Ràçká	la	abiúún,	rí	gùçsìç	

nupátumaa	ná	xòo	àÇàç,		
akuì	nikáñuù,	ikí	krìgàà	
nijáñuu	àÇàç.

Ikhí	ikà	ranújngoo	mbáá	
xàbù	nikìì	jmàa	àçgú	
nikìì.

—Gùçsìç	dí	tanè	
xtawaanç	gìì	—içtín	
xàbù	nikìì.

—Ndàà	rí	enè,	gìì	gúwánç	
ndàyàà	xùç	—içtín	gùçsìç.

—Káçnii	nidxàç,	xó	nidxàç,	ná	nidxàç	—raxì	xàbù	nikìì,	mu	rí	
nduyáá	má	rí	sékà	sínguáç	sí	gùçsìç.

—Mú	nandaaç	mbìyàà	adxúùç,	mbáá	xùkúç	nìxnùù,	nànguá	xú	
mbàyàà	áçgáàç	—içtán	gúçsìç.

—Sáá	xùkuíìç	nirxanáá	—içtán	xàbù	nikìì.
—Áçkuì	rígàà	xè	—içtán	gùçsìç.
—Manduwáánç	—içtín	xàbù	nikìì.
—Nànguá	tààçún,	gakuun,	mú	natanì	mbá	péñú,	mbìyàà	idxúù,	

nakágúnç	má	àçkò	mìçku	mangúún	dí	màtamíjáán	—içtán	gùçsìç.
Kò	nadxuu	xàbù	nikìì	mangaa	ándò	ndiçyoo	rìgàà	nikáñuu	àÇàç,	

kuì	nikàà	xàbù	nikìì	jmàa	àçgiùu,	ninì	míjáán	àÇàç,	mbá	niçgàà	ndoò	
nìkànú	gùçsìç,	gídáç	ná	mbá	rakóó	guçwá,	ndawaà	sí	niçtán	numuu	
gùçsìç	mìkù	xuwiç	rúçkuì,	àçkuì	nitin	ìjìin	wàçxeeç	xàbù	nikìì.

—Ísìç,	gùçsìç	sagaa	gídáç	xè	—itin	wàçxaç.
Nànguá	niçtín	xàbù	nikìì	mú	rí	gùçsìç	nixnúùn	àÇàç	kayáá	nìkàà,	

ándò	nibúúnç	ninuç	xúguíín	xàbù,	ikú	nìtùxùù	nikuìçsu	gùçsìç,	wámbóò	
niçkù	xuwiç	ikú	nimíxujtooç,	ndoò	naguáxùunç	júç	wàçxaç	màpìçsu	
miçchà,	ikú	ndiyáá	rí	nánguá	míjánç	yaçduun	mùpù.

—Gùçsìç	sagaa,	wámbóò	neçni	gachúú	rí	mùçphu	xe	—itin.
—Xáçnii	gúçñìi	xá,	masikháá	xe	—etin	mijná.	
—Dxájùç	bàsunç	jún	–içtín	gùçsìç.
—Ùgúyáç	isí	murusìì	xe	—etin	wàxaç.
—Mbálióç	isí	jún	—içtán	gùçsìç.
—Xáçnii	gúçnìi,	achááç	chídí	murùthrigàà	xe	–etin	wàxaç.
—Ndàà	rí	gúñúnç,	ùyàà	xòoç	mbùyàa	—eçtin	gùçsìç.
Xúgííç	eyáç	xú	muñìin	rí	mùxìyáà,	nànguá	ixkamaa,	náá	ndoò	nitin	

rí	mùrkùçwìì	gùçsìç,	àçkuè	nimbiyàç	gùçsìç,	ikí	nìkìçyáá,	ikí	xtáà	ndò	
xúgìç	gùçsìç	xúkuì	rá.

Ajngóo: Policarpo Neri Santiago,
Matayúwàaç, kaçyoo Wíçìín, Mbaa Tsiakhìí
Niyáxìì ajngáa: Yubel Epitacio Sánchez

Bigu gàjmàa mbàtsuun

Xáçnii	niríga	nákhí,	ajmìi	nigúnç	nìgìçdiin	tátà	Bigu	wajyúú,	numuu	
rí	tátà	Bigu	mbáwii	ikhaà	gíçdoo	xúgíí,	yàà,	yaja,	ixí,	ràçkhà,	mbá	
xúgíí	má	rí	nìgíyòòç	ikhaà	rí	ruçwa	rìjmàá,	mbáá	niguíìn	ñajuun	tátà	
mbàtsuun	jmí	tátà	ìçdúún.	Nummu	rí	tsí	tátà	mbàtsuun	rá,	ndawàà	
tsí	içyoo	xánii	jaçnii	xtáá	tátà	tsuçkhuen,	rí	xàbù	maç	gíçdoo	numuu	
ñajuùn	mangaà,	ikhaà	ñajuùn	agu,	naxúmbíì	xúgíç	rí	ríga	naphu	lóç	
inuu	numbaa	gèjyòoç,	ikhaà	má	xúmbíì	rí	naçkho	tátà	Bigu.	Ikhaa	
ìçdúún	rá,	phú	ngajuàà	ja	rá,	numuu	rí	phú	nañajuín,	gatsi,	gatsi	
ìkà	raçdu	júbà,	mbàà	júbà	rmáthoo	ìçdúún,	ora	tátà	mbàtsuun	rá,	

nànguá,	tsimakuù	jan	rá,	mbóó	ñajun	rí	agu	ñajuùnç	ndajíì	rí	mòçpho	
lóç	ja	rá.

Nìgànú	mbá	mbiçi	mbá	skíñú	witsu	ñajun	gunç	tiriakhù,	àçkhuì	
içthúùn	àçguiì	ikhaa	tátà	mbàtsuun:

—Màdxùç	áthìyàa,	màràthùun	buanuu	muxna	lú	tháán	lájuíìn	
jùbàç	náà	màdu	mangúún,	numuu	rí	nangiyuu	má	rí	màçkhaa	la	
ruçwa	—içthúun	nánà	àçguìì.

—Máján,	màçga	lóç	—içthán	nánà.
Nánà	àçguii	rá	nìkè	goçóó	tátíì	Bìgù,	nániì,	àçguìi	Bìgù,	àçkhuè	

içthín	rá	rí	xkuaçnii	janii.
—Náá	rígà	tháàn	xaná	mùxnàa	nìgián	la	màçdu	tháàn,	ikhaà	

nandoò	rí	xaná	kuàçàn	ná	gíwúùn	xkua	àçkhuè,	phú	máján	niçni	
skoçjoo	xaná,	ruçkhuè	iyoò	màçdi	tháàn	—içthán	àçguìi	ikhaa	
mbàtsuun	rá.

Àçkhuèn	ríçñàa	la	Bìgù:
—Màxáxnùù	xaná	nìgúún	tsúçkho,	rí	phú	naskhoo,	ndàà	rí	eçne	

ìndòó	má	ngrigòò	xkuaçnii,	indòó	màçne	maçchúù	xaná,	wáà	la	xí	
ìçdúun	rá,	júbà	nérmáthoo	jan	rá.	

—Jngóó	mbá	skíñú	witsu	ñajon	gùnç	tiriakhùìì,	
wakhàç	niníí	màtsikhà	lóç	xaxtu,	áràthùún	buanuu,	
rí	mundiì	ajma	iñá,	mbá	iñá	màrakhuáminàç	tátà	
Bìgù,	ìmbà	marakhuáminàç	àçguìì	—içthúún	àçguìi	
mbàtsuun.
Niçthán	àçguìi	mbàtsuu	rí	xukhuèn	jaçnii,	nanguá	

niçnìmboo	tátà	Bìgù.
—Jéè,	dí	mí	xaxtu	gíçdoo	màtsikhá	tsí	ìçskha,	nànguá,	

náá	xí	ìçdúun	wáà	xóó	rá,	wáa	nakujma	ningaxè	ixì,	
ningaxè	iná	—içthán	tátà	Bìgù.

Niçnìmboo	ikha	nánà	àçguiì	Bìgù,	
niçndiì	iñá	màràkhuáminèç,	numuu	

rí	akho	mbiçi	màbòò	gúní	matsíkhéè	xaxtu,	xúçkhuè	akuun	neçne	rá,	
mbá	skíñú	witsu	ñajon	gùnç	tiriakhù,	wakhàç	niníí,	náàç	xkuà,	mbá	
xaná	xkuà	kuàçàn,	miçsuii	gúní	wruíyàç	awúún	xaná,	açkhuèn	ìçthán	
Bìgù:

—Tsáá	ñajuun	tsikhá	ñúçúún	rá,	nimbáá	tsíyòç	màçtsikhá	àçkhuèn.
—Tsiánguá	—içthán	nánà	àçguiì.
Xàxà	má	ìkà	rakha,	xàxà	mída	ixì,	giì	mbíxè	ixì,	ixì	maxa,	xúgíí	

nikha,	máján	nikha	xaná.	Idò	wámbà	niwìjìì	la	gúní	ri	akhò	mbiçi,	
àçkhuè,	ìndòo	idi	kuàçàn	miçxá,	ni	nànguá	nitsikhéè	júbà,	mbájndi	xó	
ná	rí	niçthéèn	màçdí,	xkuaçnii	jaçnii	niçni.

Wanixìì	ìçdúún	mangaa	tsikhá	rí	wakhàç,	àçkhuì	rá,	xaxtuù	rí	
niçdiì,	mbá	xó	ningáxì	ixì	rá,	xlaa,	mbá	xaxa	inúú,	ikhaa	má	tátà	
mbàtsuun,	ikhaà	má	ñajuùn	tsikheè	xaxtuu	ìçdúún,	nummu	rí	nìgúún	
gàjmàa	ñajuun	rá;	tsratsa,	tsratsa,	tsratsa	ikha	iná,	midá	ixì,	náà	

mèdò,	náà	xlaa,	ìwáá	wríyààç	inuu	júbà	
ñúçúún,	wámbà	nitsikhá	xaná,	içthiìn	mbùjúú	

rí	màçga	ixí	rá,	ikhaa	ìçdúún	ngamuu	
rambátígú	ixì	rí	ràkhóó	gíkha,	ngamuù	
ngamuù	rangútíguìì	ixì,	ìndòo	ídi	miçxá	

kuàçàn	na	xaxtuu	tsí	tátà	mbàtsuun,	ìkáçyoo	
nánà	màçdu	xkuun,	yaja	cháçun,	ìçwá	yaja,	
xúgíí	má	rí	gíçdoo	miçtsiúún.

Àçkhuè	rá,	xkhuaçnii	nitsikhá	xaxtu	tátà	
mbàtsuun,	idò	nibóo	àkhò	mbiçi	gúní,	ngrigòò	

ragáyuu	tátà	Bìgù,	níçngoo	
gáyaà	xèç	neçne	gúní,	bramúùç	nìkè	
pátuaçánminèç	náà	iñá	kuàçààn	
nána	àçguiì,	àçkhuèn	jaçnii	nijríyàà	

tátà	Bìgù	rí	tájáñuù	neçne	gúní.	
Xkuaçní	jaçnií	niçthúnç	nánà	xíñùn	

María	Dolores	Vicario	Pablo,	rùdúu	tátíç.

Ajngóo: Telésforo Morán Morán,
Nàmàa, jaçyoo Xkuà Ixì Rìdíí, Mbaa Tsiakhìí

Niyáxìì ajngáa: Plutarco Mejía Bello

Èndìiç, xàwíç jmàa ìgì

Xúgiç	jaçnii	neçni	wajyúúç,	tsú	èndìiç,	xàwíç	khamí	ìgì,	ninì	mbá	
ñajumbàà,	nigímbó	mijné	muxnáà	gídu,	àçkhuì	neçthán	tsú	èndìiç,	rí	
mìçgíthambáyíì	giniì,	àçkhuì	neçthúùn	xàbiuù:

—Ndààç	rí	màxnà	la	mùphù,	phú	migíná	xtáá	jún.
Àçkhuì	má	nigóò	úyambáyíì,	nixnáà	giduu	èndìi,	nìkànú	rí	

mùpiçtsi	rá,	wakhíç,	nìkànú	rí	mùphùathe,	neçkhà	jayáà	mbáá	xùkúç,	
nexníçtsúùn	xàbiuù,	gáà	neçthúùn	lá	rí	ndàà	rí	maxnúùn	mùphù,	
ìtháàn	méjánç	nexníçtsúùn	xàbiuù.

Wakhíç	má	rá,	nèkànú	má	magúùn	lí	guçjúùn,	ikhú	má	nimbánúùn	
tsáá	mithambáyíí	rí	rigajmùù	mbùjúúç,	ikhú	neçthán	tsú	xàwíç:

—Màçgua	tháàn	úmbáyúç	ikhúún,	múú	rí	mùnì	mbaà	àkùùnç	la	
jmàa	numùç	mangúún,	ndàà	má	rí	màxnàç	la	mùphu,	mígíná	weñúúnç	

mangúún,	ìndòo	má	iyaç	màçgá	ágú	mùwan,	ndààç	rí	màxnàç	la	
mùphu	—neçthán	xàwíç.

Àçkhuì	má	nimbánúùn	náá	mbiçjìì	magóò	úñajuinç.
Nìkànú	mbiçji	rí	nimbánúùn,	nigóò	mí	úmbáyíì	xàwíç,	aún	má	

ñajunç,	neçthángoo	xàwíç,	xúgìç	jaçnii	neçthúùn	xàbiuù:
—Ùnì	mbaà	àkhùùn	la,	màçgá	ágú	iyaç	mùwan	—neçthúùn	xàbù	

tsú	nuñajunç.
Àçkhuì	nèkè	nàmàaç	náàç	naguì	iyàç,	ikhí	nìgìçthùùn	àÇàç,	ndaçyoò	

mí	náá	èkà	mbiçji	rí	nàkhaò	àÇàç	raçÇààç	iyaç,	ndejyúúç	xàwíç,	
ndawaàç	iyáá	tsú	ñajumbáá,	àçkhuì	neçthán	èndìiç:

—Ndawaàç	xàwíç	rá,	núúç	la	nigíçnuù	rá,	migamíí	mú	rí	
nìjÇàpàrìgàà,	màçgá	áyaxì,	athiajúnç	má	jmiáá	xàbù	ján	rá,	màçgá	
áyàngoo	—neçthúún	èndìiç	ìgìç.

Àçkhuì	eçyoò	rí	mbaà	àÇàç	eçkhà	ramíngaxìì	xàwíç,	nanguá	
eçngòò	áçkhayáà	àÇàç,	àçkhuì	neçthán	èndìiç	neçthúùn	xàwíç:

—Ndáwàan	èyòò	jún,	wámbàan	jùmùç	jún	—neçthán	èndìiç.
—Nànguá,	tséçngòç	áçkhajàyàa	la	xùkúç	tsú	neka	áyáàç	màxnaç	la	

mùphíí	—neçthán	xàwíç.
Àçkhuì	ndiyáxìì	àÇàç	tsú	èndìiç,	neçkhà	jaguìì	le	náàç	gatiin	

nuñajunç	xàbù,	nexnúùn	mùphù	ñajumbáá	tsú	nuxnáá	gidu.
Wakhíç	má	mbùjúúç,	àçkhuì	nirgatìgììn	lí	xàbiuù,	àçkhuì	neçthúùn:
—Wakhíç	rá,	àçguààç	la	rá,	rígíç	má	jayáá,	tsínumàà	la	nìmbáyúç	

—neçthúùn	xàbiuù	xàwíç.
Ikhí	má	nimbánúùn	náá	mbiçjìì	magóò	úmbáyiì	ìgì.	Nákhí	wapha	

neçthán	tsú	ìgì	rí	rígá	rí	maxnúùn	mùphù	xàbù	xa,	neçthín	rí	maxní	xuwiç.	
Nìkànú	mbiçji	rí	niwìjì	muñajumbáyíì	ìgì,	nekanú	mùphùwathe,	

nigájnuu	ìgì,	nèkè	áyéç	xuwiç	mùphù	ñajumbáá,	ndaçyoò	mí	náá	
juwá	xtílá	rí	ikhaà	rá.	Nèkè	timbá	guçjuá,	nanguá	nixnáà	màçganí	
xùwánç,	nixkháà,	íçdòo	nixùrìyàà	xùwánç,	ìmbà	guçjuá	eyé,	ikhaa	
jaçnii,	nuxkháà	xùwánç,	ìmbà	guçjuá	eyé,	ìmbà	guçjuá	eyé,	nánguá	

ixkhamiì	xtílá	maxnuùn	
mùphù	ñajumbáá.	Nikanú	
wakhíç	rí	mùphìçtsu	xàbù,	
ndawaàç	lá	ìgì	maxníçtsu,	
íçdòo	neçkhanúùn	le	
rá,	xúçkhuì	má	jaçniì	
neçkhànúùn	le,	ndààç	rí	
jaguì	mùphù	ñajumbáá.	
Àçkhuì	nínìndxakuun	tsú	
ñajumbáá	rá:

—Xú	jaçnii	áçni	rá,	
neçni	nduwáàn	lú	dxáju	
lú	rí	màxníçtsu	lí	méjánç,	
ndààç	má	rí	màçni,	muçphíì	
mí	ikhaà	rúç	—ithán	
ñajumbáá.

Ikhí	wámbáà	ìgì,	
àndiuùn	mí	niçphìi	numuu	
rí	neçninduwiìn	rí	màxnítsu	
méjúùnç	ñajumbáá.

Ajngóo: Cirilo Miranda Cruz,
Xkuàçphíìn, jaçyoo Míwíín, Mbaa Tsiakhìí
Niyáxìì ajngáa: Yubel Epitacio Sánchez

Xàbù naxígúù

Kánii	eçne	mbáá	xàbù	naxígúù,	dxájuu	gíçdaa	mbáá	xùkúç	xtiamaa,	
ikaa	xàbù	naxígúù	nandoo	matíçñuu	ikaa	xùkú,	náá	la	eçni	ikaa	
xàbù	naxígúù,	niríyààç	xukiúú	dxájuu	nixíyáa,	náá	ikaa	niçkàà	gáçtín	
guçjuáá:

—Nimbixíyáa	xùkiááç,	dí	gátañuç	xúgìç	rá.
Àçkuì	eçtín	ikaa	xàbù	gínaa:
—Ràçká	xúçkò	gaçne,	mìtrùguàmbáyúç	mùçgú	ríyàà	xtóó	xùkiúç.	

Àçkuì	nirtigà	nijndoo	xtóó	xùkiúú,	nika	sínguáç	jayóó	xtóó	xùkiúú,	
ikí	nitúún	mbáá	xàbù:	

—Ayá	xtá	rígiç	xó	mabríiguuç	xàbù,	ndò	nawáán	rí	mabríguuç	
xàbù	—niçtúún.	

Àçkò	ndiyá	xtá	xàbù	gíçdoo,	ajmà	gúxtàà	búkáa	nikánaa	xàbù	
gínaa,	ikú	niçkàà,	ikú	niçtúún	xàbù	naxígúù:	

—Méjánç	nitañùç	nitaxíyáa	xùkiúç,	sídánç	búkaa	nikanúç.
Ikú	nixíyáa	xukiúú	mangaa	xàbù	naxígúù,	numuu	rí	nandoo	

magíçdoo	búkáa,	nugájnuú	gubííç,	nìkà	gáyáç	bukàà	mangaa,	nìká	
gujua	xtóó	xùkiúú,	ndawàà	lá	sáá	niçtsì	xtóó	xùkiúú	ikaa.	

—Ràçkí	nitañunç	—niçtúun	xàbù	gínaa.	
Açkuì	nikiçnáá	bò	naxígúù,	nixnúú	açgiùu	

dxájuu,	nikáñìù	açgiùu	bò	gínaa,	nigájnuu	
xàbù	gínaa,	ndíyáaç	mbáá	xùkú	
nigrútramaa	sùdùù,	nìkà	kaguì	àçgiùu,	
sínguáç	nìka	kaguìç	àçgiù	ìkaa,	
ninujngóó	goçóó	mbáá	xàbù	gíçdoo	
mbùçjúú,	ikí	nindaçè	ìyàç,	niçtúún	
xàbù	gíçdoo	búkàà:

—Nandò	mìràxnùç	táan	
ìyàç	màgààn	àçgiùç,	nandoo	
ákáñuun	açgiùç—ikú	nixna	ìyàç	
xàbù	goçóó,	àçkò	niçtán	bò	
gínaa:	

—Gíçdoo	tana	ìyàç	niraxnáa	
màgààn	àçgiùç,	nikáñuu	nitanè	
—niçtuùn.	

—Xátaxùrígùun,	nguátá	
búkàà	iyaaç	—niçtán	bò	
gíçdoo.

 41

Nixná	búkaa	xàbù	gíçdoo,	ajmìi	xùkúç	kuda	búkàà	nijánaa	bò	
gínaa,	naçkàà	kagùù	bukáa,	açko	niçtúún	bò	naxígúù:	

—Númààç	nitixíyáa	àçgiùç	–niçtúun.	
Açko	níxíyaa	àçgiuu	mamgaa	bò	naxígùù,	nànguà	la	nikánaa	

búkaa,	nìkà	ixìi	ikaa:	
—Ràçkí	nitañùç,	nìkà	ixìi	nitañùç	—içtúún	bò	gínaa	ikaa	bò	naxígúù.	
—Nànguá,	támañaan	áratan	niçñaan	—içtúun.	
Àçkuì	bò	naxíguù	nírakuáá	gúxtaa	bò	gínaa	nìkà	kayáá	raunç	

iyááç,	bò	naxígùù	nixkìdxúù,	ndiyáç	dí	mìkùç,	kaaç	wú	
kaguáá	gúxtaa	gíç	krìgaà	raunç	ìyàç	niniÇuunç,	ndò	
ninúnjgoo	mbáá	báxtùù	kagùun	xukiúú,	açkuì	içtán	
bò	gínaa:	

—Àjnguáán	ná	gúxtàà	rígìç	mìtiàwàan	raunç	
ìyàç	—àçkuì	nijngúùn	ikaa	bò	gíçdiin	xùkúç	
awúún	gùxtaa,	ikí	niwanúú	bò	báxtùù,	niçkàà	
kaguiín	xùkúç	ikaa	bò	gínaa:	

—Singuáç	wáa	nitadúúnç	nòò,	xùkúç	
nikániúç,	tiàa	má	xó	sínguáç	wáa	nitadùunç	
no	rá,	xedè	gakániúç	—içtán	ikaa	bò	gínaa.

Àçkuì	bò	naxígùù	nagíçma	má	dxajuu	
marakuáà	awúún	gúxtaa:

—Sínguáç	wáa	gátadùun,	xedè	eyòç	
màgúçdiin	ikúún	—içtúún.	

Àçkuì	waçdaa	sínguáç	awúún	ìyàç	bò	
naxígúù,	ikí	nikáñuu	ika	bò	naxíguu.

Ajngóo: Ricarda Cayetano Sánchez,
Matayúwàaç, jaçyoo Wíçìín, Mbaa Tsiakhìí

Niyáxìì ajngáa: Plutarco Mejía Bello

Dxámá éndíì

Xúçkíin	nixtáá	mbáá	dxámá	ndàà	àkiùun,	símañuu	gáçtíñajuun	
àçgìùu,	sí	àgù,	síyamakuu	àjmbee,	ndò	xó	sejmaa	gí	eçyoo	rí	ikaa	
ndò	nagajnuu	ná	nàkà,	ndò	naçtúún:

—Araxnúç	táàn	guma	mèçko.
—XraçtìIn	chààç	jànç	—eçtín	gakhè	ikaa	àçgù.

Axkurìgà	sÇàç	guma,	ndò	
ñúçúún	kàrangáxè	èçxà	dí	gati	
guma,	nagèçè	má	naçkò	ikaa	
dxámá	éndiì,	wáa	má	iyoo	dí	
maçtúún,	nàkàà	má	goçóó	
ikaa,	nagùxìì	má	xtíñuu,	ikú	
eçtúún	àjmbee:

—Nakáaç	ikúún.
Séçyoo	dí	màçni	dxámá	

endiì,	ikú	eçtúún	mbáá	xàbù	nekìì,	
xó	mbáá	tsákuun	xe:

—Káçnii	lá	gíçdàà	chéee,	káçnii	lá	
giájuunç	jngóó	xúçkéen	tanì	chéee,	giajuunç	
ló	jngóó	síjmáá	àçgù,	xátànsìçñáminàç	màsíjmáá	àçgù,	
xátànsìçñaminàç	maçñaa	ndò	xó	géyoo	xe	—eçtúún	ikaa	xàbù	nekìì.

Ikú	nambìyà	ikaa	dxámá	bòç	kèn,	àçkìn	içtán:
—Xó	la	gániù	àçgiù,	ndò	wáa	má	gátúùn,	màçgaa	xe	—eçtin	ikaa	

dxamá.
—Xúgì	gítànì	xìtááà,	ríçkéen	tayáàç	mbáá	mbàxtá	mbàà,	

ràçká	xó	mbáa	mbàxtá	éndiì,	arasìì	mbàxtá	àçkèn,	atrajmaa	náàç	
rakúú	xìawaaç	xe,	tayaç	má	chídí,	phú	maxíníç	chídí	gátàyáç,	ndò	
màndxaçwá	timbá	mbàxtá,	ikú	màtrùtun	rígú	edxùù	mbáxtá.

Xúçkéen	má	neçni	dxámá,	nèçkà	kayáá	mbàxtá,	nirájmaa	náà	
rakúú	xìyawíí,	ikú	eçthúún	àçgù:

—Káçnii	lá	gojniaaç	mbàxtá	àçkèn	—eçtin	àçgù.
—Wíí	gáraçúún	ikáán,	ikúún	èyòò	kaçnii	gaçjniùç	xe	—eçtín	ikaa	

dxámá.
Ndòo	nibóóç	má	niçgu	jmàa	àçgiùu	xe,	xó	miçchà	timbá	mdxaçwá	

xtílá,	ndò	jmátriyàç	chídí	dxámá	kèn,	pátríguí	edxùù	mbàxtá	ken,	ndò	
ñúçúún	wáá	nijuìngaa	eçdi,	ikú	ndíyá	gamíí	àçgù	kèn,	àçkìn	nikùmuu:

“Náxamajngùç	rá,	ràçká	mbeguç	áxpatrígú	edxùç	jmàa	chídí	
mangúún,	ká	xúçkéén	nirígú	edxùù	mbàxtá	xe”.	

Ndò	rí	nesi	rá,	simáá	wábaç	ajngóó	àçgù.
—Ríçkeén	manì	yaçduràmbù	mìçsu	jmàa	guma	óóò,	ò	mbajiì	ske	

yàçò	mòçpo	—eçtín	ikaa	àçgù.
Àçkèn	ndò	nadxuu	àçgù	mangaa,	ndò	naçtúún	àjmbee	xó	màçga	

náàç	rùduu,	xó	nàkà	mbá	ná	ndaçyóó	màçga.	Ndò	àçkèn	nimàñuu	
ikaa	dxámá	nísijii	àçgiùuç,	àçkìn	içtán	sákuun	xe:

—Raçkáç	lá	xtaçúún	raratán	dí	ikúún	díkéen	nìtàànç	dí	nitaxpátrigui	
edxùù	mbaxtá	—eçtúún	sákuun.

Ikú	eçtúún	ìmbàà	migú	drígóò:
—Xó	la	nitañìi	àçgiàa	ján	bòç,	ká	símáá	mejánç	

xtaçúún	eyòò	xúgìç	ikáán,	ràçkáç	xúçkéen	eyòò	ikáán	
náka	wajyúúç,	jndò	náá	èkà	àçgiàaç	èyòò.

—Siánguá	tàànç	lòç,	xúgìç	ríçkéen	nesìì	
mbàxtá	nenìtanuu	loç.

Xúçkéen	má	neçne	mígú	drígóo	mangaa,	ikú	eçtín	
àçgiùu	mígú	drígóò	dxámá	éndíì.

—Sitayáá	dí	tani,	xàbù	skágùnç	nindxààç	ján,	náka	
nidxàç	chúún	ríçkéen	nitrájmaa	mbàxtá	náàç	edxùù	
xiyawaaç	mú	nandààç	mbàmakuaaç,	nànguá	míñúç,	tiáá	
asíín,	tiáá	akuìin	mbàxtá	gátàxì	drúgú	edxùun,	manì	máç	
ndò	xó	eyòç	—eçtín	àçgiùu	mígiùu	dxámá.

Xúçkéén	má	níçtúún	ìmbàà	mígú	drígóò	ikaa	dxámá,	
nànguá	nejmaa	dí	neçni	ikaa,	mbáwii	maç	ikaa	dxámá	àkèn	
nimàñuu	neçñuu	àçgiùu.

Ajngóo: Elvira Luciano Flores,
Krúngudíí, jaçyoo Xìrágáá, Mbaa Tsiakhìí
Niyáxìì ajngáa: Yubel Epitacio Sánchez

Iyììç màgúxnúú mèçphàà

Xígèç jaçnii nigajùun

Dí	nìnì	ikhúún	rí	gínúún,	ngrigòç	xkuaçnii	ngrigòç	xkuaçnii,	nigìçdiin	
anùç	àjmìi	sùtuunç	rá,	ikhiin	sùtuun	tsúçkhè	ngrigòç	gajmínç	
iyawùun	ika	khúbá,	rúçkhuì	nìnì,	nànguá	nìnìgajmàà	
nditháán;	nirigòç	wáa	nigànú	gùwàç	ìkhù	tsigùç,	nika	Pátsí	
gu	gin	jàgùç	skáña,	nika	Guájmáá,	Salúbí,	Minduçwíín,	
ná	nagájnuu	ndxàà	àçkhuè	ngrigòç	jàgùç	skáña,	nika	
má	lòç	Àçphàá	jàgòç	xtédè,	skáña,	xndú	jmí	xndúdíin.

Dí	nigíçnuu	neçkha	ragajùun	ikhúún	wajyúú,	
nànguá	ná	màtsègjmàà,	ndawàà	tsáá	màçñaanç	
tsiakhèè	màtsègajmàà,	ni	nànguá	iñúún	águwáç	
xàbù	nusngáá	gèjyòoç,	nànguá	guçwúún	màkhùwá,	
nànguá	rí	mùphù	xàbù	nusngáá	tsí	naguwáç	
ná	xuajen	gúbíç,	ndawìín	xàbù	musngáá	ná	
xuajen	khúbá	gèjyòoç.	Xàbù	naguwáç	
gubííç	ñajúùn,	mbá	içthán	xàbù,	
mbá	rathán	ikháán,	xtélóò	içthán	
ràbò,	mèçphààç	rathán	ikháán,	
rúçkhuì	rí	tsígànúù	la	ajngáa,	
rúçkhuì	tsíyoo	gáçdxuun	xàbù,	
nànguá	iyoo	gámàñúún	tsí	ìjìn,	
tsíkhuràçjuùn	dí	naçthán	ràbò	
naçsngáá.

Ajngóo: Martín Luna Flores,
Itsíràçkhàmájíín, jaçyoo Arkuañíí, Mbaa Tsiakhìí

Niyáxìì ajngáa: Micaela Candelario Cantú

Ná ìyììç rígìç màthàxkamaa mbaça 
inii ajngáa mitsaan rí mambáyáaç 
màthànì nuwiin rí nirígà wajyúú, numu rí 
màtàxkamaa mbaça inii ajngáa rí naçthán  
numuu rí rígà xuajñaaç, xú rí, tsindxákuun, 
rí niçkhà rarígà ná xuajin, numuu ndxàà, 
numuu tsiçyoo, ikhaa rí mambáyáaç màthànì 
nuwiin xú nawaçthán mbá rí nirígà ná ìçwá 
xuajin, rí mambáyáaç màmàñaaç màràxnuu 
ajngáa mèçphàà. 

En este Libro de lecturas encontrarás una 
serie de textos amenos que te llevarán 
hacia el conocimiento de distintas historias, 
con contenidos sobre tu cultura, por 
ejemplo, cuentos, relatos, historias sobre 
las comunidades, sobre sus fiestas, algunos 
augurios, que te ayudarán a conocer cómo 
se cuentan historias en otras comunidades 
con el propósitos de practicar la lectura.

